Татарстан Республикасы Балтач муниципаль районы
муниципаль бюджет гомуми белем  учреждениесе

“Смәел урта гомуми белем  мәктәбе”

Тәрбия сәгате “Тынычлык - бәхете ул дөнья халкының...”
Үткәрде: беренче категорияле башлангыч сыйныф укытучысы

Газимова Люция  Гаяз кыз
Тема: Тынычлык - бәхете ул дөнья халкының...
Максат: укучыларда патриотизм, батырлык, тәвәккәллек сыйфатлары      тәрбияләү; толерант шәхес тәрбияләү.

                                                Әңгәмә барышы.
       Туган-үскән ягына, туган җиренә мәхәббәт  һәркемнең йөрәк түрендә урнашкан. Борынгы заманнардан ук бу мәхәббәт  кешеләрнең, үз гомерләрен аямыйча, туган илен якларга әзер булуында чагыла. Илебезнең тарихына күз салсак, без моңа бик күп дәлилләр дә табарбыз. 
        Бөек Ватан сугышы. Дәһшәтле сугыш көннәрендә фронтта да, тылда да халык туган иленә, җиренә булган чиксез мәхәббәтен, эчкерсезлеген, көчлелеген, дошманына карата аяусызлыгын күрсәтте. Халык ил-җир өчен көрәште һәм эшләде. Совет халкы көчле патриотизмы бәрабәренә әлегә кадәр күрелмәгән шул дәһшәтле, аяусыз бәрелештә җиңеп чыкты. 
     Ватанны  саклап калу, фашистлардан изге туган җирләрен таптатмау максаты белән Татарстаннан 560 000 кеше китә. Шуның 250 000 каты бәрелешләрдә һәлак булды. 
     Бөек Ватан сугышында катнашкан ветераннарыбыз сафлары сирәгәя бара.   Бүгенге көндә авылыбызда яшәүче ветераннарны барлап китик әле. Кемнәр алар?   
Сугыш тавышлары күптән тынды,
Төзәлделәр җирнең яралары,

Әтиләрнең окопларын сөреп, 
Иген чәчә хәзер балалары.
Сугыш тавышлары тынды, ләкин
Күңелләрдә шомы яши һаман.

Сугыш агачларын аударсак та, 

 Кайлардадыр әле тамыры калган.

    Дөньяга ямь, яшәүгә дәрт өстәп, зәңгәр күктә кояш балкыды. Ләкин тормыш дигәнең бер яклы гына түгел шул. Сугыш бер мизгелдә бар уй-хыялларны челпәрәмә китерде. Ул афәттән күңелдәге эзләр төзәлеп җитәргә дә өлгермичә, кабаттан яңарып, ярага тоз сипкәндәй булды. Тагын сугыш, тагын канлы бәрелешләр... Илебездәге барлык кешене дә сискәндергән, сагаерга мәҗбүр иткән, аналарның төн йокыларын качырган Әфган сугышы. Бу көннәрне онытырга безнең хакыбыз юк. Анда  совет халкының 15 меңләп батыр улының  чәчәктәй гомере өзелде.  
     Ун елдан артыкка сузылган бу сугыштан җан һәм тән яралары алып кайтучыларның саны да бихисап. Якташларыбыз арасында бу сугышта катнашучыларны кемнәрне беләсез? 
     Солдат сугышны үзе сайламый, ул сугышны игълан итми. Бары тик ул, биргән антына һәм хәрби бурычына тугрылыклы калып, югарыдан бирелгән приказны гына үти. Аның каһарманлыгы, батырлыгы, Ватанга ихтирамы нәкъ әнә шунда күренә.
     1994нче елның декабрь ае. Чечня. Тагын сугыш, кан коеш, вакытсыз өзелгән гомерләр... Тыныч тормышта матур итеп яшәргә планнар корып, киләчәккә зур өметләр баглаган батыр ир-егетләр кулларына корал тотып хәрби бурычларын үтәделәр.
     Җир йөзендә сугышлар башка кабатланмасын! Яшь егетләрнең гомерләре өзелмәсен, ата–аналар  кайгы яше түкмәсен иде. Кеше бу дөньяга  иҗат итү, җирне матурайту өчен яратылган.
Һәр кешенең дәрт-хыяллар белән 

Сугарылган була юл башы.

Матур көннәр, тыныч еллар гына

Булсын иде гомер юлдашы.

  Бирелгән мәкальләрнең мәгънәсен аңлатыгыз:
1. Ил барда ир хур булмас,

    Ир барда ил хур булмас.
2. Иленнән аерылган, канаты каерылган.

3. Ил язмышы ир кулында.

4. Иле юкның көне юк. 

    Халык: ”Кадак даганы саклый, дага юрганы саклый, юрга батырны саклый, батыр Ватанны саклый” – ди. Ватан алдында бурычны үтәүне ничек аңлыйсыз?
    Һәр кешенең үз Ватаны, халкы, милләтенең бәхете өчен тырышуы, дәүләт кануннарына һәм әмерләренә буйсынуы, гаскәрдә хезмәт итүе – җаваплы вазифа, диелә Ислам дине нигезләрендә. Ватанны саклауда һәр кешенең җаны-тәне, малы белән дәүләткә ярдәм итәргә тиешлеге Корьәндә һәрдаим ассызыклана. Ватанны саклау, халыкның азат һәм ирекле яшәвен, тынычлыгын тәэмин итү өчен гаскәрдә хезмәт итү, бу эштә тәвәккәллек күрсәтү – һәр ватандашның вазифасы. Куркаклык, сугыш кырыннан качып китү, халыкка, Ватанга хыянәт, гафу ителмәслек иң хурлыклы, түбән дәрәҗәдәге гамәлләр буларак, диндә дә, халыкта да кискен гаепләнә һәм гафу ителми. Төрле сәбәпләр табып гаскәргә бармау чакырудан качып йөрү яки барганнан соң качып кайту – олы гөнаһ, түбәнлек, хурлык. Ислам нигезләрендә кисәтелгәнчә, дәүләт халык йөкләгән бурыч зур тырышлык, тәвәккәллек белән, җиренә җиткереп башкарылырга тиеш. 
      Ә сезнең әтиләрегез армия хезмәтендә булганмы? Бу турыда алар нинди фикерләр әйттеләр? 
Туган илне саклау – ирләр эше, 

Без акларга тиеш өметне.

 Мактау белән телгә ала һәркем, 

Ил саклаучы дигән егетне.

  Тикшерү өчен сораулар.

1. Ватанны саклауга әзер булу – һәр кешенең иң төп әхлак сыйфатларыннан берсе ул.  Мәктәптә укыганда Ватанны сакларга сез ничек  әзерләнәсез?

2. ”Иң югары дәрәҗәдәге патриотизм – Ватанга файда китерү өчен чиксез тырышлык күрсәтү,” – дип язган Н. Чернышевский. Бу фикерләрне гамәлгә ашыру өчен сез нинди эшчәнлек күрсәтәсез?
Тынычлык ул – минем өстәмә бер

 Гомерем һәм өмет, шатлыгым.
Туган илнең икмәк һәм тозы ул,

Бәхете ул дөнья халкының.

Аның өчен барлык көчем биреп

Көрәшмәсәм бүген әгәр дә,

Мин үземне әйтә алмас идем
Хаклымын дип җирдә яшәргә...
     Укучылар, сез ничек уйлыйсыз, җир йөзендә һәрвакыт тынычлык булсын өчен, сугышлар бүтән беркайчан да кабатланмасын өчен кешеләр ничек яшәргә тиеш? Һәркайсыгыз хәзер җавапларыгызны менә шушы яфракларга язарсыз. 
Язулы яфракларны  агачка беркетегез.  Ә хәзер  бу агачка исем бирик инде. Әйе, бу  Тынычлык агачы. Кешеләр арасындагы мөнәсәбәтләр сез санап киткән теләкләрне истә тотып корылса, көннәр тыныч, дөньяда иминлек булыр. 
 “Дөньялар тик имин булса гына” җыры яңгырый.

